
So hendi tað, sum leingi hevur verið 
væntandi, at Jenis av Rana, formaður 
Miðfloksins, fekk trupulleikar við at 
taka undir við politikkinum hjá sam­
gonguni – sum er beint hin øvugti av 
tí, sum Jenis av Rana hevur sagt seg 
staðið fyri.

Tað undraði mong, at Miðflokkur­
in fór við í hesa samgonguna, sum er 
ein hin mest reaktionera samgonga, 
vit hava havt í mong ár. Men tað gav 
eisini at bíta hjá Miðflokkinum und­
ir samgongusamráðingunum, tí hin 
tingmaðurin gjørdi tá púra greitt, 
at hann fór í øllum førum við í hesa 
samgongu – við ella uttan Jenis av 
Rana. Nú er Miðflokkurin ein flokkur, 
sum virðispolitiskt er í eini tvístøðu 
– ella kanska líkasælu – meðan sam­

haldið eru tey kristnu virðini. Hóast 
Jenis av Rana hevur sína bakgrund á 
vinstraveinginum, og Bill Justinussen 
kanska høgrumegin – so gera báðir 
partar púra greitt, at grundsjónarmið 
floksins er kristindómurin – meðan 
politikkurin annars er sekunderur.

Øll hava sjálvandi rætt at grunda 
sín politikk, sum tey vilja. Men at 
grunda ein politiskan flokk á at vera 
kristin, kann gerast í so tunt soð, tí 
hvørki Jenis av Rana, Bill Justinus­
sen ella Karsten Hansen eru meira 
kristnir enn tingfólk flest – tað er 
sjón fyri søgn, at hóast teir snakka 
meira um kristindóm, so megna teir 
ikki at vísa sín kristna næstrakær­
leika meira í verki, enn tingfólk flest. 
Tað hava vit eisini sæð áður – bæði 

í stríðinum millum Adolf Hansen og 
Tord Niclasen í áttatiárunum og mill­
um Tord Niclasen og Niels Paula Dan­
ielsen í nítiárunum. Miðflokkurin er 
tann triðji kristiligi flokkurin í røð­
ini, so statistiskt sæð, so kann hann 
saktans fara í tvíningar av stríði um 
politikk.

Men tá tað er sagt, so eru tað 
áhugaverd sjónarmið, sum Jenis 
av Rana førir fram í blaðnum í dag. 
Hann sigur, at pláss ikki er fyri sær í 
samgonguni, at hann ikki hevur sam­
vitsku til at standa til svars fyri poli­
tikkinum hjá samgonguni og krevur 
broytingar í førda politikkinum – sum 
eru so stórar, at tær eru utopiskar at 
fáa framdar.

Jenis av Rana sigur, at hetta er eitt 

neyðarróp frá honum og ein ávaring 
til samgonguna.

Beinleiðis parlamentariskan 
týdning fær tað ikki, um Miðflokk­
urin fer úr samgonguni. Men hetta 

er ein týðulig ábending um, at sam­
gongan stendur – og fer at standa 
– sera einsamøll í teimum ógvusligu 
inntrivum, sum standa fyri framm­
an. Eingin møguleiki tykist vera fyri 
samstarvi við andstøðuna – og tá og 
um Miðflokkurin er farin, so kann 
tað vera ein spurningur um tíð, nær 
onkur í Sambandsflokkinumm – ella 
kanska Annika Olsen, fær samvitsk­
ubit og stingur í sekkin.

Tá alt kemur til alt, so sita løgmað­
ur og Jørgen Niclasen kanska ikki so 
tungt á valdinum kortini.

Fær Jenis samvitskubit, so 
kunnu onnur eisini fáa tað

Hóast vit sum tjóð hava 
siglt í meira enn túsund 
ár, so hevur lóggávuvaldið 
hjá okkum ikki enn ásett, 
hvussu fullur ella edrúur, 
tú kanst vera, tá tú stýrir 
skipið ella báti.

Men koyrir tú bil, er lógin 
púra greið: Tú skalt ikki 
hava meira enn 0,2 promillu 
av alkoholi í blóðinum, so 
fellir hamarin.

Dømi vóru í síðstu 
viku um tveir dómar, har 

tilburðurin í øðrum førinum 
kostaði tvey mannalív.

Hevði tað verið ein bil­
førari, sum soleiðis varð 
dømdur fyri óviljað mann­
dráp, hevði hann uttan iva 
fingið nakrar mánaðir í 
geglið og mist koyrikortið í 
nøkur ár.

Politiski myndugleikin 
skuldi tikið sær um reiggj 
og sett somu reglur í gildi 
fyri fullar skiparar sum fyri 
fullar bilførarar.

Ringt at revsa fullar skiparar

Valdið ridlar undir løgmanni

Tað hjálpir, tá fjølmiðlar støð­
ugt vísa á eitt nú órættvísi í 
politisku skipanini � og at 
fjølmiðlarnir koyra undir 
til tess at fáa politikarar 
at broyta korrumperaðar 
skipanir, so sum skattafríu 
koyripengarnar til politikar­
ar og superpensjónina, sum 
politikarar hava játtað sær 
sjálvum.

Vit í Miðlahúsinum kenna 
tað sum sigur fyri fólkaræð­
ið, um kjakið, sum birtist í 
okkara miðlinum, nú førir 
til at hesi ódemokratisku 
serrættindi hjá politikarum 
verða avtikin.

Sjálvt løgmaður er nú 
komin upp á betri tankar 
og sigur seg nú vilja javn­
seta politikarar við fólk 
annars, tá tað kemur til pen­
sjón og koyripengar.

Men hetta eru nýggir tón­
ar.

Tá vit í Miðlahúsinum 
vildu hava løgmann at siga 
sína hugsan um hesi við­
urskifti á sumri í 2010, helt 
hann einki um tiltøk sum at 
lækka lønirnar hjá tingfólki.

– At Føroya Løgting 
skal vera mannað við 33 
tinglimum er alt ov nógv, 
segði hann. Stóð tað til hann, 

vóru 10 tingfólk færri. 
– Álvaratos altso, er tað 

neyðugt at hava 33 tinglim­
ir at stýra Føroyum, spurdi 
løgmaður.

Sjálvur helt hann, at eitt 
tingmannatal upp á 23 var 
hóskandi fyri eitt samfelag 
sum tað føroyska.

– Skulu vit tosa um at 
spara, vildi eg persónliga 
nógv heldur viðgjørt spurn­
ingin um at lækka tingmann­
atalið, enn eg eri sinnaður 

at viðgera 
spurningin um at lækka 
lønirnar, segði løgmaður.

Fyri fólkaræðið er tað ein 
sigur, um politikararnir nú – 
við løgmanni á odda – ganga 
í seg sjálvar og siga frá sær 
hesi korrumperandi fram­
íhjárættindi, sum teir hava 
fingið sær. Gera teir ikki tað, 
missir fjøldin alt álit á polit­
ikarar og politisku skipan­
ina.

Niður­
fryst fólka­
pensjón
Hans Pauli Strøm
tíðargrein  á síðu 13

Ábyrgd­
arfullan 
fíggjar­
politikk
Janus Rein
viðmerking á síðu 16

Løgmaður vildi heldur lækka 
tingmannatalið

Jenis í mótmælstiltaki fyrst í nítiárunum

Formaðurin í ungmanna­
felagnum hjá Miðflokki­
num, Hallur av Rana, langar 
hart út eftir samgonguni, 
sum Miðflokkurin higartil 
hevur verið partur av. Í sera 
hvassorðaðari viðmerking 
sigur hann, at tað gongur 
sjón fyri søgn, rokningin 
fyri flatskattin nú liggur í 
tinginum – og »at tað eru 
tey lesandi, tey gomlu og tey 
sjúku, ið fíggja fullu lumm­
arnar hjá teimum ríku«.

Hann vísir á, at serliga 
flatskatturin er orsøkin til 
allar »ólukkurnar«, sum 
hann nevnir í lesarabrævi­
num, og hann heitir á sam­

gonguna um at vakna og 
síggja ta vandakós, sum vit 
eru á. 

– Tey eiga sjálvi at gjalda 
rokningina fyri flatskattin 
viða at leggja frá sær og 
lata onnur sleppa framat, 
sigur altso formaðurin í 
ungmannafelagnum hjá 
Miðflokkinum.

Flatskatturin 
er umberingin


